
 

 

Ons almal het al die spreekwoord gehoor, “jy moet glo soos ‘n kind” of jy moet die “geloof hê 
van ‘n kind” wat beteken jy moet God blindelings volg sonder om te bekommer oor jou situasie 
of oor moeilike Bybel vrae of konsepte. En, baie keer as mense hierdie spreekwoord gebruik 
koppel hulle dit aan Matteus 18:1-5 en 19:13-15. Maar hierdie teksgedeeltes het bietjie van ‘n 
ander boodskap as waaraan ons dink. In Matt. 18, vra die dissipels vir Jesus “wie is die 
belangrikste in God se koninkryk?” Hulle vra dus ‘n vraag oor status, want 
status was vir hulle BAIE belangrik gewees in daardie tyd. Hulle het ook gedink 
dat die koninkryk wat Jesus gaan kom vestig ‘n letterlike militêre ryk, of “empire”, is waarin hulle 
eendag hoë posisies sal beklee omdat hulle in die binnekring van Jesus is. Dus en vra hulle vir 
Jesus wie is die belangrikste, met die gedagte: “wie is die belangrikste onder ons dissipels en 
wie van ons gaan die hoër posisies van status beklee en wie die minder posisies van status?” 

En dis dan wanneer Jesus besef hulle verstaan nie eintlik wat Hy bedoel wanneer hy sê hy gaan 
‘n nuwe koninkryk kom vestig nie. So om vir hulle te probeer verduidelik, sit Jesus ‘n klein kindjie 
in die middel tussen die dissipels. En DIT sou hulle verstom, want in daardie tyd  was klein 
kindertjies die mees magteloos in die samelewing. Hulle was die laagste van laag. Kinders het 
nie status in die wêreld gehad nie. In ‘n volwasse man gedomineerde wêreld was kinders op die 
uithoeke van die samelewing. Ons sien dit in Matt. 19 waar die dissipels die kinders ook weg 
jaag. Maar nou ewe skielik sit Jesus ‘n kind in die middel van hierdie groep volwasse mans. So 
vat Hy ‘n kind wat op die uiterstes is van die samelewing en sit hom letterlik in die middel en sê, 
as julle in die koninkryk van God wil kom, nie maak asof hulle klaar daarvan deel is nie, moet 
julle so nederig wees soos hierdie kind. 

So wat leer Jesus die dissipels hierso? Eerstens, die koninkryk wat Jesus 
gaan bou is nie ‘n militêre ryk wat die Romeine kom oorwin nie. Dit is ‘n 
ryk van liefde. ‘n Liefdes ryk gevestig in Jesus se sterwe aan die kruis en 
wat groei deur aan mekaar hierdie liefde te bewys soos wat hy aan ons 
bewys het. Tweedens, as mens liefde aan ander wil bewys moet mens 
sosiaal nederig wees. M.a.w. ons moet soos die kinders van daardie tyd 
sonder status wees. Ons moet ‘n gebrek aan kommer hê oor ons 
status. Jesus breek daardie wêreldse struktuur. In God se oë is almal 

gelyk, nie een is beter of hoër as die ander een nie. Status maak nie saak nie. En dan derdens, 
omdat ons almal gelyk is in God se oë, moet ons almal ook gelyk hanteer. Hanteer almal met 
dieselfde liefde, die liefde wat God aan ons bewys het en vir ons leer in die Bybel, maak nie saak 
wat hul status is nie. So moet ons almal ook met respek hanteer, maak nie saak wat hul status 
is nie, en ook liefde bewys deur dade van omgee en hulp.  

Dit is wat hierdie gedeeltes van Matteus beteken. Ons moet dus nie die geloof van kinders hê 
nie, maar die status van kinders.  

Eldo-Gespreksgids 

Gespreksvrae 

➢ Wat is merkers in ons samelewing wat mens se status bepaal? Waaraan koppel jy status? 
➢ As Jesus sê status maak nie saak nie, beteken dit dan ons mag nie enige posisie van 

status beklee nie? Wat verstaan jy onder Jesus se woorde rakende status? 
➢ Wat behels dit as ons sê “almal is gelyk (ten spyte van jou status)”? 
➢ Hoe kan jy goedgesind wees teenoor mense? Hoe kan jy mense met minder (wêreldse) 

status nie net met respek hanteer nie, maar waarlik deur dade help en omgee? 

